
        
            
                
            
        

    
	В. М. Шукшин

	ХӨДӨӨГИЙНХӨН

	“Улсын хэвлэлийн газар” Улаанбаатар хотноо 1979 онд эрхлэн хэвлүүлсэн В. Шукшин: “Ийм нэгэн залуу” (Тууж, өгүүллэгийн түүвэр) номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

С. Бадраагийн орчуулга

	 


«Ээж ээ, та яасан бэ? Хуучныхаа үзлийг хол хаяад хүрээд ир. Москва хот үз. Замын зардал бид явуулна. Харин ганцхан онгоцоор ирвэл дээр шүү. Ядахдаа хямд төсөр тусна. Даруй цахилгаан явуулаарай, би тосож авна. Хамгийн гол нь битгий зүрх алдаад байгаарай».

	 

	Маланья эмгэн захидлыг уншиж эвхэж нугалаад хатангир уруулаа цорвойлгон бодол болж суув.

	Нүднийхээ шилэн дээгүүр Шуркаг харж,

	— Павел хүү минь манайд ирж айлчил гэж урьж байна аа гэв. (Шурка бол эмгэний ач хүү юм). Охин нь хүнтэй тогтдоггүй, гурван ч нөхрийн нүүрийг үзсэн болохоор Шурка одоохондоо над дээр байг гэж ятгаж авсан нь бий. Эмгэн ач хүүдээ туйлын хайртай авч бас хатуухан шиг барьж байдаг ажээ.

	Шурка хичээлээ давтаж байв. Эмээгээ тэгж хэлэхэд хүү зөвхөн дал мөрөө хавчив. Нэгэнт урьж байгаа юм бол явах л үгүй юү.

	— Чиний амралт хэдийд билээ? гэж эмгэн ширүүхэн асуув.

	Шурка чихээ сээтийлгэн

	— Ямар амралт? Өвлийн амралт уу? гэв.

	— Өвлийнх байлгүй ямар зуных байх вэ дээ.

	— Нэг сарын нэгнээс. Юу гэж?

	Эмгэн бас л уруулаа цорвойлгоод юм бодно.

	Шуркагийн дотор баяр ургаж зүрх базлан,

	— Эмээ, тэгээд юу гэж? хэмээн дахин шалгаав.

	— Юу гээ ч үгүй. Номоо үз гээд эмгэн өнөө захиагаа хормогчныхоо халаасанд хийж дээлээ өмсөж гадаа гарав.

	Эмээгээ хаачихыг нь харах гэж Шурка цонхон дээр гүйж очив.

	Гэтэл Маланья эмгэн гадаа айлынхаа хөгшинтэй тааралдаж их л ч чанга чанга ярих нь,

	— Павел маань намайг Москвад ирж айлчил гэж урьж байна. Яадаг шүү том билээ. Бүр мэдэхийг болилоо. «Ээж ээ, таныг их санаж байна, нэг хүрээд ир» гэсэн байна гэх нь дуулдана.

	Айлын эмгэний хариу үг хэлэхийг Шурка дуулсангүй. Харин эмээ нь,

	— Уг нь ч явж болох л юм даа. Би чинь ядахдаа ач нарынхаа зургийг харсан болохоос биеэр нь үзээгүй юм шүү дээ. Гэтэл явна гэдэг аймшигтай байна... гэж ярьж байв.

	Тэдэн дээр хоёр хөгшин авгай иртэл бас цаанаас нь хоёр эмгэн цувран ирж цуглав. Маланья эмгэн тэднийг ирэх бүрий,

	— Павел маань намайг Москвад айлчилж ир гэж урьж байна аа... гэж хүн болгонд дахин дахин ярина...

	Цаадуул нь яв яв гэж байгаа бололтой.

	Шурка халаасандаа гараа хийгээд гэр дотуур холхино. Түүний царайд мөн эмгэн эхийн нэгэн адил бодол болсон янз илэрнэ. Шурка бол ер нь эмээ эхтэйгээ туйлын адилхан ухаантай онигор нүдтэй, яс шөрмөс болсон, туранхай горзгор хөвгүүн билээ. Харин тэд зан төрхөөр огтхон ч адилгүй. Эмэг эх нь их түргэн шалмаг, орь дуу тавьсан их сониуч эмгэн. Шурка бол мөн юмыг ихэд сонирхох боловч туйлын бүрэг ичимтгий, даруухан бас гомдомтгой хөвгүүн билээ.

	 

	 

	 

	Үдэш тэд Москвад цахилгаан явуулах болж эмгэн хэлж, Шурка бичиж гарав.

	— «Миний хайрт хүү Паша минь ээ, чи намайг очуулах сан гээд байгаа юм бол би хэдий нас дээр гарсан ч гэсэн явж чадах л байна...».

	— Сайн уу, эмээ минь! Хэн цахилгаан утас ингэж бичиж байсан юм бэ?

	— Чинийхээр бол яаж бичих болж байна?

	—  «Бид очлоо». Цэг. Аль эсгүүл «Бид шинэ жилийн дараа очно. Цэг. Ээж чинь» гээд л гүйцээ.

	Эмээ эх нь бүр гомдож хоцров.

	— Шурка, чи чинь зургаадугаар ангид сурдаг байж юу ч мэдэхгүй юм аа даа. Жаахан юм сурч үзээч!

	Шурка бас гомдчихов.

	—  Таны хэлснээр бичье л дээ. Тэгж захиа шиг бичих юм бол хэдий үнэтэй болохыг та мэдэх үү. Хуучин ханшаар лав л хорин хэдэн рубль болно доо.

	Эмгэн уруулаа цорвойлгон бодол болсноо,

	— За тэгвэл ингэж бич. «Хүү минь, би энд зарим нэг улстай ярилцлаа. Тэгсэн чинь...»

	Шурка үзгээ тавьчихав.

	— Би ингэж бичиж чадахгүй. Таны зарим нэг хүнтэй ярилцсан гэдэг чинь хэнд сонин юм. Шуудангийнхны элэг доог болно.

	— Чамайг бич гэж байна шүү! Би хүүдээ цахилгаан бичихдээ хорин рублиэ хайрлах уу? гэж эмгэн зандрав.

	Шурка арга буюу үзгээ авч их л хүлцэнгүй харав.

	—  «Хайрт Паша хүү минь ээ, би айлынхаа улстай ярилцав. Цөм л яв яв гэж байна. Нас дээр гарсан болохоор жаахан айгаад байгаа...».

	— Шуудангийнхан үүнийг чинь тэртэй тэргүй дахин засаж явуулна даа гэж Шурка дуугарав.

	— Засаад үзэг л дээ!

	— Та юу ч мэдэхгүй өнгөрнө...

	— Цааш нь ингэж бич. «Би жаахан айгаад байгаа юм... гэвч яах вэ, очъё. Шинэ жилийн дараа Шуркатайгаа хамт явна. Шурка одоо том болсон, хүний үг дуулдаг зүгээр хөвгүүн болсон...» гэв.

	Шурка «том болсон, хүний үг дуулдаг болсон» гэдэг үгийг орхив.

	«Шуркатайгаа явахад надад айх юм алга. За дараа баяртай. Би ч бас та нарыгаа нүгэлтэй...»

	Шурка «нүгэлтэй» гэдэг үгийн оронд «маш их» гэж засаж бичив.

	— «...санаж байна. Үр хүүхдийг чинь очиж үзмээр байна. Цэг. Ээж чинь» хэлж бичүүлэв.

	— Одоо тоолно доо! гэж Шурка их л тавласан янзтай өгүүлж, нэг, хоёр гурав дөрөв... гэж үгийг тоолж гарав.

	Эмээ нь ард нь зогсоод хэдэн үг болохыг хүлээнэ.

	— Тавин найм, тавин ес, жар. Тийм үү? Одоо жарыгаа гучаар үржүүлье. Мянга найман зуу. Тийм үү? Зууд хуваая. Арван найм... Хориод рубль хэдэн мөнгөтэй болох юм байна гэж Шурка жавхлантай өгүүлэв. Эмгэн цахилгааныг авч халаасандаа хийгээд,

	— Би өөрөө шууданд аваачиж өгнө. Чи номтойгоороо энд бодоод л сууж бай гэв.

	— Тэг л дээ. Яг л тийм гарна. Харин хэдэн мөнгөний зөрүүтэй гарч магадгүй.

	 

	 

	...Тэдний хамар хашаанд суудаг, сургуулийн аж ахуйн эрхлэгч Егор Лизунов оройн арван нэгэн цагт тэднийхээр оров. Уг нь ажлаасаа тараад манайхаар нэг ороод гараарай гэж хэлээрэй гэж эмгэн гэрийнхэнд нь захисан ажээ. Егор бол нэгэн үе юманд их ч явсан хүн, онгоцоор ч явж үзсэн хүн.

	Егор оготор дээлээ тайлж, малгайгаа аваад эвэршсэн бахим алгаар хөлс гялтганасан буурал үсээ илж ширээнээ суув. Хатсан өвс, морины тоногийн үнэр ханхлав.

	— За тэгээд нисэх гэж байна уу?

	Маланья эмгэн гэрийн зооринд орж том морин шилтэй, зөгийн бал хольсон бараашиг гаргаж ирээд.

	— Нисэх гэж байна аа. Егор минь. Онгоцоор нисэхэд юу хэрэгтэй, яадгийг чи дэс дараагаар нь сайхан яриач гэв.

	— Яриад байх ч юу байх вэ дээ? гэж эмгэний бараашиг аягалахыг хэдий шунаг биш ч гэсэн нэлээн дуртай янзтай харж, — Эндээс хот ороод «Бийск-Томск» гэсэн галт тэргэнд сууж, Новосибирск хүрээд хотын агаарын касс хаана байна гэж хүнээс асууна биз дээ. Аль эсгүүл онгоцны буудал руу шууд явсан ч болно гэв.

	— Чи байз л даа. Болно, болно л гээд байх юм. Чи болно гэж яриад яах вэ. Яах ёстойг л ярь. Тэгэхдээ аажуухан яриач. Зүгээр л дуржигнуулж орхих юм гэж Маланья эмгэн Егорын өмнө шилэн аягатай бараашиг тавьж нүүр өөд нь сүрхий харав.

	Егор бараашгийн шилэн аягыг илж,

	— За тэгээд яах вэ даа, Новосибирск хүрээд л шууд онгоцны буудал яаж ордгийг асууна шүү дээ. Шурка чи сайн тогтоож ав гэв.

	— Шурка чи бүр бичээд ав гэж эмээ нь хэлэв.

	Шурка дэвтрийн нэг цаас урж тэмдэглэж гарав.

	— Тэгээд Толмачево гэдэг газар хүрээд бас л Москва орох онгоцны билет хаана зардаг юм гэж асуугаарай. Тэгээд л билет худалдаж аваад ТУ—104 гэдэг онгоцонд суугаад таван цаг нисээд л Москва, манай эх орны нийслэл орчихно доо.

	Маланья эмгэн хатангир нударга зангидан эрүүгээ тулаад Егорын ярихыг туйлын гунигтай чагнаж байв. Онгоцоор нисэх гэдэг нэн ч амархан юм шиг Егорын ярих тусам түүний царайд сэтгэл зовсон байдал илэрнэ.

	— За тэгээд Свердловскт нэг бууна даа...

	— Юу гэж буух юм?

	— Буух ёстой. Та нараас асуух ч үгүй, цөмийг буулгаж орхино гээд Егор одоо ч балгаж болно байгаа гэж бодоод, за өргөх үү? Аян замдаа сайн явахын төлөө гэв. Маланья эмгэн,

	— Уу, уу. Тэр Свердловскт чинь бид бууя гэж хэлэх юм уу, аль эсгүүл цөмийг булгаж орхих юм уу гэв.

	Егор аягатай бараашгийг хөнтөрч орхиод туйлын бахдалтайгаар янцаглан сахлаа илж,

	— Цөмийг цөмийг. Маланья Васильевна, танай бараашиг ч лут байх чинь. Та яаж ингэж исгэдэг юм бэ? Манай авгайд зааж өгөөч гэв.

	Эмгэн бас нэг аягалж,

	— Хунчирлахгүй бол бараашиг сайн болно доо гэв. Егор учрыг ойлгосонгүй.

	— Тэр юу гэсэн үг вэ? гэв.

	— Чихрийг нь нэмүүхэн хий. Та нар чинь цугаараа хямд төсрийг нь хараад байх юм байна шүү дээ. Хөрөнгөн дээр нь чихрийг нь ахиухан хийвэл ёстой сайн бараашиг болдог ёстой. Шааран дээр нь идээшүүлэх гээд байвал бүр шившиг болно.

	— Тийм дээ гэж Егор их л санаашрангуй өгүүлээд аягатайгаа авч эмгэн, Шурка хоёрыг ээлжлэн харж хөнтөрч, — Тэр ч тэгэлгүй яах вэ. Харин Новосибирск ороод гэнэдэж осолдов доо, мэдээтэй яваарай гэв. 

	— Яаж тэр вэ?

	— Яах вэ дээ... Юмыг яаж мэдэх вэ... гэж Егор тамхиа гаргаж, ороож асаагаад үүл манан адил бөөн утаа савсуулан, —Хамгийн гол нь та нар Толмачевод очоод кассыг нь андуурч болохгүй. Тэрнээс биш бүр Алс дорнод руу нисээд явчих болно шүү гэв.

	Эмгэний сэтгэл бүр ч түгшиж Егорт гурав дахь аяга бараашиг барив. Егор ч дор нь хөнтөрч бүр ч яриатай хөөрөөтэй болж,

	— Заримдаа улс тэр дорно зүг явдаг касс дээр очоод «билет авъя» гэх нь бий. Цаадах нь та хаашаа нисэх вэ гэж асуух ч үгүй билет аваад өгнө. Тэгээд нөгөө хүн шал ондоо зүг рүү нисээд явчихсан удаа байдаг л юм шүү. Тэгэхлээр мэдэлтэй яваарай даа гэв.

	Эмгэн мань Егорт дөрөв дэх аягыг хийж өгөв. Егор бүр халамцаж, олон үгтэй болж,

	— Нисэх онгоцоор явахад сэтгэлээ л чанга барих хэрэгтэй дээ! Газраас хөөрөхтэй зэрэг цаастай чихэр тарааж өгнө... гэж ярихад эмгэн,

	— Цаастай чихэр ий? гэв.

	— Тэгэлгүй яах вэ. Хүний анхаарлыг сарниулан жаахан мартагнуулж байгаа юм биз дээ. Үнэндээ газраас анх хөөрөх бол хамгийн аюултай үе нь юм. Аль эсгүүл «Даруулга бүсээр биеэ даруулаарай» гэнэ. «Яах юм?» гэхэд «Тийм дүрэмтэй юм» гэдэг юм. «Юуны дүрэм байх вэ дээ. Онгоц хөмөрч орхивол өнгөрнө шүү гэж шууд л хэлбэл барав. Гэтэл тийм дүрэмтэй юм» гэдэг юм даа.

	— Бурхан минь, бурхан минь! Тийм юм бол ер онгоцоор нисэх ямар хэрэг байна аа! Хэрэв заяа...

	— Хийвэл бүү ай, айвал бүү хий гэж үг байдаг гэж Егор өнөө дөрөв дэх аягатай бараашгийг харж, — Ер нь тэр тийрэлтэт онгоц бол үнэндээ найдвартай шүү. Нөгөө сэнстэй онгоц бол хэзээ ч эвдэрч болно шүү. Нэг л тэгвэл өнгөрнө дөө... Бас тэр моторт нь байн байн гал гарна. Нэг удаа би Алс дорнод руу нисэж явлаа, гээд Егор суудлаа тухлан засаж, бас нэг тамхи асааж нөгөө аягатай руугаа харснаа, — Тэгээд нисэж л явлаа, би цонхоор харсан чинь гал гарч байна!... гэтэл эмгэн,

	— Гэгээн минь, гэгээн минь! гэж дуу алдав

	Шурка бүр амаа ангайгаад гөлөрчхөв.

	— За тэгээд би ч бархирч гарлаа даа. Тэгсэн чинь нисгэгч нь гүйгээд ирэв ээ.... Тэгсэн чинь зүгээр юм байж, тэр нисгэгч намайг харааж, «Чи юу гэж улс амьтныг айлгаж үймүүлээд байгаа юм!» гэсэн шүү. Тэнд гал гарч л байг, та нар сандарсны хэрэггүй, дуугай л сууж байгаарай... Тэр нисэх онгоц гэдэг чинь тийм л ёс журамтай байдаг юм.

	Егор гуай худал дэлсчих шиг Шуркад санагджээ. Шурка бодохдоо хэрэв гал гарсан бол нисгэгч нь харангуут үгүй бол хурдаа нэмэх, үгүй бол онгоцоо арга буюу газарт буулгах ёстой. Гэтэл харин тэгэхийн оронд Егор гуайг аашилж байдаг хачин юм.

	Гэтэл Егор маань Шуркад хандаж;

	— Би нэг л юм ойлгодоггүй юм. Онгоцонд сууж яваа улсад яагаад шүхэр өгдөггүй юм бол оо? гэв.

	Шурка дал мөрөө хавчив. Онгоцонд сууж яваа улсад шүхэр өгдөг буюу эс өгдгийг ч Шурка үнэндээ мэдэхгүй. Хэрэв өгдөггүй бол хачин л юм даа.

	Егор тамхиныхаа ишийг цэцгийн ваар дотор хатгаж орхиод өнөө морин шилтэйгээс өөрөө аягалан,

	— Маланья, танай бараашиг ч гоц юм аа! гэв.

	— Чи битгий ихээр хийж уугаад бай, согтоно шүү!

	— Ёстой бараашиг гэдэг мөн байна! гэж Егор толгой сэгсрэн мөн хөнтөрч орхиод. — Кху! Гэвч тийрэлтэт онгоц ч гэсэн бас аюултай. Нэг л эвдэрвэл сүх хаясан юм шиг доошоо унана. Бүр дороо ойчно. Сууж явсан улсаас, яс үс ч үлдэхгүй. Хүнээс ердөө гурван зуун грамм хэртэй л юм үлдэнэ. Бас хувцас нь л үлдэнэ шүү гэв.

	Егор хөмсөг зангидан өнөө морин шилтэй рүү шуналтай харав. Маланья эмгэн бараашгаа хурааж үүдний өрөөнд аваачиж тавив. Егор жаахан сууж байгаад босож, үл мэдэг найгалзан,

	— За тэгээд ер нь айх хэрэггүй. Харин тэр жолоочийн кабинаас холхон, ар тийшхнээ суугаад л нисчих! За би явлаа гэв.

	Егорын хөл сүрхий хүндэрчээ. Үүдэнд очиж оготор дээл, малгайгаа өмсөөд,

	— Павел Сергеевичид мэнд хүргээрэй. Маланья, танай бараашиг ч ёстой... гэв.

	Егор олигтой юм ярьж чадсан ч үгүй тийм амархан согтсонд эмгэний сэтгэл дундуур байв.

	— Егор, чи бүр больжээ гэхэд цаадах нь,

	— Бие ядраад амархан шалчийх юм. Өвсөө зун татъя гэж дарга нарт хэлээд байхад болоогүй юм. Одоо болохоор цас шуураад хамаг зам хунгар дарчхаад хамгийн наад захын нуруутай өвсөнд хүрэх гэж өдөржин үйлээ үзлээ. Түүнээс гадна таны энэ бараашиг ч бүр.. гэж Егор толгой сэгсрэн инээж, — За би явлаа. Зүрх алдах явдалгүй, нисэх онгоцоор явагтун. Харин гагцхүү жолоочийн кабинаас л холхон суугаарай. За баяртай! гэв.

	Шурка бас.

	— Баяртай Егор ах аа! гэв.

	Егор гадаа гараад өндөр довжоон дээрээс их л болгоомжтой бууж, хашааны явган хаалга чахруулан гудамжнаа гараад,

	 

	Өргөн тэнгис цэлийнэ...

	 

	гэж аяархан дуулсаар цааш одов.

	Маланья эмгэн ихэд бодол болж, харанхуй цонхоор гунигтай ширтэнэ. Шурка Егорын ярианаас тэмдэглэн авснаа уншив.

	— Шурка минь, аймаар юм аа гэж эмгэн дуугарав.

	— Хоёулаа галт тэргээр явбал дээр байгаа?

	— Улс нисээд л байдаг...

	— Галт тэргээр явна гэхээр миний хамаг амралт замдаа дуусчихна шүү дээ.

	— Ай бурхан минь! гэж эмгэн санаа алдаж. — Хоёулаа Павелдаа захиа бичье. Цахилгаанаа хүчингүй болгоё гэв.

	Шурка дэвтрээсээ бас нэг цаас урж,

	— Тэгээд онгоцоор явахыг болив уу? гэв.

	— Тийм аймшигтай юмаар яаж нисэх вэ! Лам багш минь! Гурван зуун грамм юм үлддэг гэж байна шүү дээ....

	Шурка юм бодож суутал эмээ нь,

	— За бич. «Хайрт хүү Паша минь ээ, би энд юм мэддэг улстай зөвлөж ярилцлаа. Тэр онгоцоор чинь яаж нисдэг болохыг тэд бидэнд ярьж өглөө. Тэгээд Шурка бид хоёр зун галт тэргээр очихоор шийдлээ. Уг нь одоо явсан болох юм л даа. Гэтэл Шуркагийн маань амралтын хугацаа даанч давчуухан юм...»

	Шурка хоёр нэг секундийн хэртэй тийнхүү шир шир бичиж байснаа өөрөө цааш нь үргэлжлүүлж: Паша ах аа, одоо би өөрийн зүгээс хэдэн юм бичье. Манай сургуулийн аж ахуйн дарга Егор Лизуновыг та санаж байна уу? Тэр хүн эмээг маань айлгаж орхилоо. Жишээ нь, Егор гуай нэг удаа онгоцоор явж байгаад цонхоор харсан чинь моторт нь гал гарч байв гэж ярилаа. Хэрэв гал гарсан бол нисгэгч нь онгоцныхоо хурдыг нэмж галыг цохиж унтраах байсан байлгүй яах вэ. Миний бодоход моторын яндангаар дөл хаяхыг хараад тийнхүү улс амьтныг айлгаж үймүүлсэн бололтой. Онгоцоор явахад ямар ч айлт байхгүй гэж та эмээд захиа бичээрэй. Харин тэгэхдээ намайг тэгж бичсэн гэж битгий хэлээрэй. Тэрнээс биш эмээ зун ч очиж чадахгүй хүн шүү. Зун ногоо тарьж тордох ажил гараад ирнэ. Ер нь эмээ ээж гахай, тахиа шувуугаа орхиод яасан ч явахгүй хүн шүү. Бид бол ямар ч гэсэн хөдөөгийнхөн юм. Гэтэл би бол хувьдаа Москва хотыг үзэх юм сан гэж туйлын их хүсэж байна. Бид газар зүй, түүхийн хичээлээр Москва хотын тухай үздэг боловч тэр бол юу ч биш гэж та бэлхнээ мэднэ шүү дээ. Егор гуай бас жишээ нь, онгоцонд сууж яваа улсад шүхэр өгдөггүй гэж ярив. Энэ бол сүрдүүлэг юм. Гэтэл эмээ үнэмшив. Паша ах аа, та эмээг сайн ичиглэж өгөөрэй. Эмээ танд үнэн голоосоо хайртай юм. Тэгэхлээр та ингэж хэлээрэй. Та чинь Зөвлөлт Холбоот Улсын баатар, олон одонтой, нисгэгч хүүтэй байж иргэний ямар нэг золгүй онгоцоор нисэхээсээ айж байдаг тань юу вэ. Тэгэхдээ бүр дууны саадыг даван туулсан үед шүү гээрэй. Ингэж бичвэл эмээ даруй нисэх онгоцоор очих болно. Эмээ бол танаар ихэд бахархдаг юм. Та үнэндээ гавьяатай хүн. Би ч гэсэн хувьдаа танаар их бахархдаг. Би Москва хотыг үзэх юм сан гэж айхтар их хорхой хүрч байна. За баяртай. Ёсолсон Александр» гэж бичив.

	Энэ завсар эмээ хэлж бичүүлсэн нь:

	«...Бид намар тийшээ очно оо. Намар мөөг ч болно, бага сага мах давсалсан ч болно. Чацарганын чанамал хийж аваачих санаатай байна. Танай тэр Москвад юм бүхэн худалдаанд байдаг биз. Гэхдээ гэрийн идээнд яаж хүрэх вэ дээ. За ийм байна хүү минь. Эхнэр хүүхдэдээ Шурка бид хоёроос мэнд хүргээрэй. Өөр зүйлгүй» 

	— Бичив үү?

	— Бичсээн.

	Эмгэн захиаг авч нугалан дугтуйлаад

	«Москва. Лениний өргөн чөлөө. 78 дугаар байшин. 156 дугаар өрөө.

	«Зөвлөлт Холбоот улсын баатар Павел Игнатьевич Любавинд

	Сибирьд суудаг эхээс нь» гэж хаягийг өөрийн гараар бичив.

	Маланья эмгэн захидлын хаягийг ямагт өөрийн гараар бичих агаад тэгэх нь баттай гэж мэднэ.

	— За Шурка минь, бүү гунигла. Зун тийшээ явна аа хоёулаа.

	— Би гунигласангүй. Харин та сайн бодож үзээрэй. Бодоод байтал онгоцоор явмаар санагдах вий.

	Эмгэн ач хүүгийн нүүр өөд ширтсэн боловчиг үг хэлсэнгүй.

	Шөнө чагнавал, эмгэн пийшин дээрээ эргэж хөрвөн сэмхэн сэмхэн санаа алдан, амандаа юм шивгэнэн хэвтэнэ.

	Шуркагийн нойр ч бас хүрэхгүй, элдвийг бодож хэвтэв. Ойрын үед тийм ийм гэж ер бусын их зүйл амласан нь бий. Үүнд Шуркагийн бодож санаагүй юм ч олон.

	— Шурка! гэж эмээ нь дуудав.

	— Аан?

	— Павелыг лав Кремльд оруулдаг байх даа!

	— Оруулдаг байлгүй дээ. Юу гэж?

	— Ганц удаа ч гэсэн тэнд орж үзэх юм сан.

	— Кремльд одоо хүн болгоныг оруулдаг.

	Эмгэн жаахан дуугай хэвтэж байснаа

	— Хүн болгоныг оруулдаг болсон юм байж дээ гэж итгэл муутай дуугарав.

	— Бидэнд Николай Васильевич ярьсан юм.

	Шурка мөн баахан дуугай хэвтэж байснаа,

	— Эмээ, таны өнөө зоригтой чинь яачихсан бэ? Та юунаас нь хулчийгаад байсан юм бэ? гэж сэтгэл дундуур өгүүлэв.

	— Зоригт минь унт даа. Чи ч гэсэн хамгийн түрүүнд өмдөндөө чацга алдах биз...

	— Би айхгүй. Мөрий тавих уу?

	— Унт унт. Маргааш өглөө бас л сэрэхгүй хичээлээсээ хоцрох болно.

	Шурка чимээгүй болов.

